
TOKIKO ENERGIA BERRIZTAGARRIEN PROIEKTUEN GIZARTE ONARPENA 

Esker ona 
Dokumentu honetan jasotako iritziek, analisiek eta komentarioek lana prestatu duten 

pertsonen iritziak islatzen dituzte, ez nahitaez beren erakundearenak. Edozein akatsen 

erantzukizuna txostenaren egileek dute. 

Txostenaren egileek eskerrak eman dizkiete Javier Marqués (Energiaren Euskal Erakundea), 

Natalia Díaz de Arcaya (Energiaren Euskal Erakundea), Unai Alaña Díaz de Guereñu (Iberdrola) 

eta Juan Diegori (Edinor), azterketa hau egiten laguntzeagatik, zirriborroak berrikusi baitituzte 

eta iradokizunak eta komentarioak egin. 

Laburpen exekutiboa 

Lurralde askotan, zaila da energia trantsizioan eta ekonomiaren deskarbonizazioan aurrera 

egiteko beharrezkoak diren azpiegiturak hedatzea, tokiko herritarrak haien kontra 

daudelako. 

Energia azpiegiturei lotutako proiektuak kokatuko diren ingurune geografikoetan azpiegitura 

horien kontra dauden herritarrak egotea –not in my backyard edo NIMBY izeneko fenomenoa– 

oztopo da energia berriztagarriak energia trantsizioa lortzeko eta ekonomian zero isuri garbi 

izateko behar izango litzatekeen erritmoan hedatzeko.  

Oso garrantzitsua da, beraz, tokiko inguruneetan, horien artean, udalerriak, landa inguruneak 

edo hirietako auzoak, herritarrek energia berriztagarriei lotutako proiektuak onartuko dituztela 

eta proiektu horietan parte hartzeko edo finantzatzeko prest daudela bermatzea; izan ere, 

proiektuen bideragarritasuna eta gauzatzea, neurri handi batean, herritarren artean izango 

duten harreraren araberakoa izango da.  

Energia berriztagarriei lotutako proiektuak garatzea oso positiboa izan daiteke 

herritarrentzat, onura ugari dakartzatelako gizarte, ekonomia eta ingurumen esparruetan, 

nahiz eta, kasu askotan, herritarrek onura horiek ez ezagutu. 

Proiektu berriztagarriek balioa sortzen dute, tokiko garapen ekonomikoa eta tokiko 

hornitzaileentzako aukerak sortzen laguntzen dutelako (adibidez, proiektuaren instalazioekin 

lotutako osagaiak edo zerbitzuak, fase guztietan, hala nola eraikuntza, garbiketa, segurtasun 

eta mantentze zerbitzuetan, etab.). Horrek tokiko enpresa sarea eta enplegua sendotzea eta 

sortzea dakar. Gainera, ekarpen fiskalak direla eta, udalerriaren diru sarrerak handitu egiten 

dira eta hori bide garrantzitsua da herriko zerbitzuak eta hornidura hobetzeko. Era berean, 

proiektuek sinergiak sor ditzakete herriko beste jarduera ekonomiko batzuekin (adibidez, 

lurzorua nekazaritza, abeltzaintza edo turismo jarduerekin partekatzea) edo beste proiektu 

batzuekin (horien artean, azpiegitura zibilak edo energetikoak garatzea).  

Kasu zehatzetan, proiektuek gizarte onarpena sustatzeko neurriak ere eskain ditzakete, horien 

artean, argindarraren faktura gutxitzea edo ondasunen edo zerbitzuen bidez konpentsatzea. 

Hala, ebidentzia enpirikoak erakusten du horrelako garapenek eragin positiboak sortzen 

dituztela, tokiko jarduera ekonomikoa eta enplegua handitzen dituztelako eta despopulazioa 

gutxitu, garapen horiek ez dituzten beste eremu geografiko batzuekin alderatuta. 

Ingurumenari dagokionez, eragin positiboak sortzen dira, bai globalak (berotegi efektuko gasen 

isuriak murriztea) eta bai tokikoak (adibidez, natura ingurunea kontserbatzeko proiektuak edo 

biodibertsitatearekin edo natura ingurunearekin lotutako I+Gko jarduerak). Eta, gizarte mailan, 

honako onura hauek nabarmentzen dira: energia garbia arrazoizko prezioetan eskuratzeko 

aukera, herritarrak ahalduntzea proiektuen garapenean modu aktiboan parte hartuz, gizarte 

kohesio handiagoa, prestakuntza, etab. 

Komunitateak energia proiektuak garatzearen aurrean erakusten duen erresistentziaren 

arrazoi nagusiak kostuen eta onuren banaketarekin du zerikusia. Izan ere, herritarren uste 

dute proiektu horien kostuak eta onurak edo balioaren sorkuntza ez direla zuzen banatzen. 

Herritar batzuek proiektu berriztagarrien aurka jotzearen edo proiektu horiek ez onartzearen 

arrazoia, nagusiki, proiektuaren onuren eta ezaugarrien inguruko informazio nahikorik ez 

edukitzea da. Gainera, parte hartzeko aukerarik eta alternatibarik ez izateak proiektua garatzen 

duten erakundeekiko mesfidantza sortzen du komunitatean. Hortaz, maila batean edo bestean, 

herritarrei proiektuan inplikatzeko aukera emango dieten espazioak eta bideak daudenean, 

babes handiagoa lortzeko probabilitatea areagotu egiten da.  

Gainera, pertsonek proiektuak onartzeko edo haietan parte hartzeko joera handiagoa edo 

txikiagoa izango dute (proiektuak parte hartze aktiborako irekita daudenean), ezaugarri 

soziodemografiko eta ekonomiko jakin batzuen arabera. 

Oro har, ebidentzia enpirikoak erakusten du adin handieneko pertsonek, emakumeek, 

hezkuntza maila eta diru sarrera txikiagoak dituztenek edo finantza kultura gutxi dutenek 

gutxiago hartzen dutela parte inplikazio edo parte hartze edo aktiborako aukera ematen duten 

proiektuetan. Aitzitik, seme-alabak dituzten, finantza jakiteak dituzten eta aurretik beste 

boluntario esperientzia batzuetan aritu diren pertsonek neurri handiagoan onartu eta parte 

hartu ohi dute proiektuetan.  

Horrela, tokiko biztanleriaren ezaugarriak zehatz-mehatz ezagutzeak herritarren onarpen 

eta parte hartze mailak handitzeko aukera areagotzen du. 

Tokiko inguruneetan energia berriztagarriei lotutako proiektuen kontra egitearen arrazoi 

nagusiak tokiko herritarren ezaugarri bereziak eta proiektuaren balio positiboaren edo 

negatiboaren hautematea direnez, biztanleria jakin baten gizarte eta ekonomia, kultur eta 

hezkuntza ezaugarriak sakon ezagutuz gero, proiektuak garatzen dituzten erakundeek gaitasun 

handiagoa izango dute onarpen eta parte hartzeko estrategia egokiak eta arrakasta 

probabilitate handiagokoak diseinatzeko.  

Garrantzitsua da ahaleginak egitea tokian tokiko onarpena baldintzatzen duten elementuak 

indartzeko eta oztopoen eragina murrizteko. Era berean, kontuan hartu behar da lurralde 

beraren barruan hautemate eta ideologia desberdinak dituzten pertsonen azpitaldeak ere 

egon daitezkeela, eta, beraz, proiektuen aurrean jarrera guztiak ere ez direla berdinak izango. 

Horregatik, behar-beharrezkoa da tokiko taldeekin zuzeneko lankidetzan aritzea. 

Tokiko biztanleria hainbat mekanismoren bidez modu aktiboan inplikatzeak ere lagundu 

dezake proiektuen gizarte onarpenaren maila handitzen. 

Orain arteko ebidentziak iradokitzen digu pertsonek proiektuak errazago onartzen dituztela 

haien gaineko jabetza psikologikoko sentimendua garatzen dutenean. Jabetza mota hori 

lortzeko, hainbat mekanismo erabiltzen dira: proiektuetan hasierako etapetatik elkarrekin 

parte hartzea (bottom-up ikuspegia, herritarrei aukera ematen diena proiektua garatzen duten 

erakundeekin eta erakunde publikoekin eztabaidatu eta elkarlanean aritzeko), proiektuaren 

alderdi guztien inguruko (teknikoak, ekonomia eta finantzetakoak eta ingurumenekoak) 

komunikazio eta informazio estrategia eraginkorrak, proiektuak tokian tokiko ezaugarri eta 

behar berezien arabera diseinatzea, eta proiektuen onura garbiari buruzko hautemate 

positiboa. 

Herritarrek proiektuetan parte hartzeko hainbat modu daude, batzuk zuzenekoak, horien 

artean, finantzaketan parte hartzea, jabekidetzan edo ez, eta beste batzuk zeharkakoak.  

Herritarrek proiektuen finantzaketan parte hartzeko lau modu daude: (1) finantza parte 

hartzea, parte hartzaileek jabetza osoa eskuratuta; (2) finantza parte hartzea, jabetza beste 

erakunde batzuekin partekatuta (horien artean, proiektuak garatzen dituzten enpresak, 

udalak...); (3) finantza parte hartzea, mailegu emaile edo finantzatzaile gisa, lineako 

plataformen bidez (adibidez, crowdfunding, crowdlending, etab.); eta (4) zeharkako parte 

hartzea, tokiko agintarien eta beste erakunde batzuen bidez. Gainera, pertsonek aktiboki parte 

har dezakete proiektuaren kudeaketarekin edo sustapenarekin lotutako jardueretan.  

Herritarrek proiektu jakin batean (finantzaketan) parte hartzeko modurik egokiena faktore 

askoren mende egongo da, eta oso garrantzitsua da tokiko komunitateko herritarren 

lehentasunak ulertzea. Orokorrean, zenbat eta parte hartzeko aukera gehiago egon 

(proiektuaren jabetzan parte hartuta edo parte hartu gabe), orduan eta handiagoa izango da 

tokiko komunitatearen zati garrantzitsu eta esanguratsu bat modu aktiboan inplikatzeko 

probabilitatea. 

Mozkinen banaketa eta herritarrek parte hartzeko eskemak borondatezkoak izan ohi dira.  

Oro har, proiektuak garatzen dituzten erakundeek aukeratzen dute nola sozializatu energia 

berriztagarriei lotutako proiektuak eta zer etekin mota partekatu tokiko komunitatearekin. 

Horrela, proiektuen etekinen banaketari buruzko araudiak oso murriztaileak badira, proiektua 

garatzen duten erakundeen pizgarriak muga ditzakete. 

Nahitaezko zenbait mekanismok berriztagarriak hedatzea eta herritarrek parte hartzea sustatu 

nahi duen arren, komunitateak erresistentzia handiagoa jartzea ekar dezakete, normalean 

eskema estandarrak izaten baitira. Horrek esan nahi du ez dutela tokian tokiko ingurunea 

kontuan hartu eta herritarrek ez dutela parte hartu proiektua garatzeko prozesuan edo 

proiektuan parte hartzeko edo gizarterako eskemen diseinuan. 

Energia berriztagarriei lotutako proiektuak garatzen dituzten erakundeentzat funtsezkoa da 

proiektuek ekarriko dituzten onurak eta bestelako informazio garrantzitsua argi eta modu 

asertiboan jakinaraztea.  

Tokiko inguruneak eta herritarrek energia berriztagarriei lotutako proiektuen eraginei eta 

sortzen duten balioari buruz duten hautematean eragina duten askotariko aldagaiak kontuan 

hartuta, irtenbide bat baino gehiago dago (one size fits all) proiektuen gizarte onarpena eta 

herritarren parte hartzea lortzeko. Hala ere, proiektua garatzen duten erakundeek proiektuak 

herritarrengana hurbiltzeko, garatzeko eta komunikatzeko estrategiak erabil ditzakete, tokian 

tokiko herritarrek errazago onar ditzaten. 

Testuinguru horretan, proiektu berriztagarrien gizarte onarpena lantzeko hainbat 

jardunbide egokiak izan daitezke komunitateak proiektuei babes handiagoa ematea 

lortzeko. Jardunbide horiek honako arlo hauetan bil ditzakegu:  

• tokiko ingurunea xehetasunez ezagutzea; 

• gizarte bideragarritasuna sakon ebaluatzea (adibidez, gizarte eragin garbi positiboak 

sortuko direla ziurtatzea); 

• gizarte eta ekonomia etekinen eta ingurumen etekinen banaketa ebaluatzea; 

• erakunde garatzaileak herritarrek parte hartzeko proposatutako eredua ebaluatzea, 

proiektuaren onarpena hobetzeko; 

• onarpenerako oztopoak arintzeko ekintzak egitea edo tresnak erabiltzea; 

• ad hoc komunikazio estrategia bat egitea; 

• tokiko agintarien rola eta parte hartze maila identifikatzea; 

• nazioko edo eskualdeko agintariek laguntzea energia berriztagarrien proiektuen onurei 

buruzko komunikazioan eta prestakuntzan; 

• herritarrekiko harremanetan, gardentasunean eta komunikazio arinean oinarritutako 

eredu bat erabiltzea; 

• ahal izanez gero, proiektuen etengabeko informazio, jarraipen eta ebaluazio eskema bat 

abian jartzea. 



 

 

 

 


